M140: Mariensequenz aus Muri (A)

Modernisierter Lesetext

M140: Mariensequenz aus Muri (A)

Sequentia de s . MARIA .

Aue uil liehtu maris stella

ein lieht der cristinheit . maria

alri magide lucerna .

Frovwe dich gotis cella .

bislozinu porta .

do du den gibere

der dich un- al die welt giscovf .

nu sich wie reine ein vas du magit do ware .
Sende in mine sinne

des himilis chuniginne .

ware rede sovze .

daz ich den uatir un- den sun .

un- den vil herin geist lobin movze .
Iemir magit an ende .

movtir ane missewende .

frovwe du hast uirsovnit daz eua zirstorte .
div got ubirhorte .

hilf mir frovwe heru

trost uns armin dur die ere .

daz din got uor allen wibin zi movtir gidahte .
als dir gabriel brahte .

do du in uirneme

wie du uon ers irchame .

din vil reinu scam

irscrach uon deme mere .

wie magit ane man

iemir chint gibare .

Frovwe an dir ist wndir .

movtir un- magit dar undir .

der die helle brac

der lac i- dime libe .

un- wrde iedoch

dar undir niet zi wibe .

Du bist allein der selde ein porte .
ia wrde dv swangir uon worte .

dir cham ein chint

frovwe dur din ore

des ivdin cristein unde die heidin sint .

un- des ginade ie was endelos .

allir magide ein gimme .

daz chint dich ime zi movtir irchos .

din wirdecheit div n ist niet cleine .

ia trovge dv magit reine .

daz lebindic brot .

daz was got selbe .

der sinin munt zov dinin brustin bot .

un- dine bruste in sine hende wie .

owe kuniginne .

was gnaden got an dir bigie .

La mich giniezin swenne ich dich nemme .

daz ich maria frovwe . daz gilobe . unde daz an dir irchenne .
daz nieman govtir

mach des uirlogin . du ne siest der irbarmide movtir .
La mich giniezin des du ie bigienge

in dirre welte mit dime sune . so du in mit den handin zov dir uienge .
so wol dich des kindes .

hilf mir umbe in . ich weiz wol frovwe daz du in senftin vindest .
Dinir bete mach dich din liebir sun . niemir uirziehin .
Bite in des daz er mir ware rovwe movze uirliehin .
Vnde daz er dur den grimmin tot .

den er leit . dur die menischeit .

sehe an meniscliche not .

Vnde daz er dur die namin drie .

sinir cristenlichir hantgitat

gnadich in den sundin si .

Hilf mir frovwe so div sele uon mir scheide .

SO cu- ir zi troste .

wan ich gilobe daz du bist

movtir un- magit beidiv .

